
Irailaren 16an, “Tierra Estella Bus” zerbitzuko aldaketak sartuko dira indarrean

Zerbitzu berria beste 7 herritara iritsiko da, eta hala, guztizko erabiltzaileak 20.079 izanen dira, lehen baino %44,13 gehiago
Ostirala, 2008ko irailaren 12a. Laura Alba Cuadrado Herri Lan, Garraio eta Komunikazio Departamentuko kontseilaria Lizarra, Aiegi, Oteitza, Villatuerta, Deierri, Arroitz, Barbarin, Lukin, Iguzkitza, Villamayor de Monjardín eta Abartzuzako alkateekin eta La Estellesa SA enpresarekin bildu da, gaur goizean, “Tierra Estella Bus” zerbitzuko Lankidetza Hitzarmena izenpetzeko. 
Hitzarmena Departamentuaren eta Garraioaren Zuzendaritza Nagusiaren politikaren esparruan dago kokatuta. Izan ere, Nafarroako herrietako garraio publikoko zerbitzuak hobetu nahi dituzte, eta horretarako, egiazko beharrizanei aurre egin, garraio publikoaren erabilera sustatu, eta zerbitzuen estaldura handitu behar dira, azken batean garraio iraunkorra sustatzeko, eraginkortasunaren eta mugikortasunaren ikuspuntutik. 

Iaz, bidaiari kopuruak %2,7 egin zuen gora (2007an, 177.558 bidaiari; eta 2008an, 182.362), eta orain, ustiaketari buruzko azterketa zehatzak egin, zerbitzua egituratu eta ordutegiak berrikusi ondoren, zerbitzua nabarmen zabaldu dute. Hain zuzen ere, zerbitzu berria beste 7 herritara iritsiko da, eta hobekuntza nabarmenak eginen dituzte. Zerbitzu berria irailaren 16an (asteartea) sartuko da indarrean. 
Alba kontseilariak bere mintzaldian azpimarratu duenez, emaitza hobeak lortzeko biderik onenak elkarrizketa eta elkar ulertzea dira. Horren adibide gisa, gaur izenpetu duten hitzarmena aipatu du. 

Hobekuntza nagusiak
1.- Irailaren erdialdean indarrean sartuko den hitzarmenari esker, zerbitzua beste 7 herritara iritsiko da. Arroitz, Barbarin, Lukin, Iguzkitza, Azketa, Urbiola eta Villamayor de Monjardínera, hain zuzen. 

2.- Urteko joan-etorri kopurua 41.380tik 53.881era pasatuko da. Hala, zerbitzuaren estaldura %44,13 handituko da, eta zerbitzua 20.079 herritarrek erabili ahal izanen dute (gaur egun, 13.931 biztanlek erabili dezakete). 

3.- Zerbitzua hobetuko dute, joan-etorrien maiztasunari, geralekuei eta ordutegiei dagokienez. 

4.- Autobus berri bat erabiltzen hasiko dira (guztira, 4 autobus izanen ditu zerbitzuak). 

5.- Enpresak entzumen arazoak dituzten pertsonentzako sistemak instalatuko ditu autobusetan, eta beste neurri batzuk ere hartuko ditu, erabiltzaileek ordainketak errazago egiteko. 

6.- Defizitaren banaketari dagokionez, Nafarroako Gobernuak %65 ordainduko du, eta Udalek, %35. Garraioaren Zuzendaritza Nagusiak defizita modu zuzenagoan banatzeko sistema berria sortu du, eta hala, udal bakoitzak egin beharreko ekarpena kalkulatzeko, biztanle kopurua ez ezik, joan-etorrien kopurua ere kontuan hartuko dute (orain arte biztanle kopurua bakarrik hartzen zuten kontuan), honako proportzio hauetan: biztanle kopurua, %80; eta joan-etorrien kopurua, %20. 

7.- Era berean, bidaiari kopurua %2 handitzeko konpromisoa hartu du enpresak, eta betetzen ez bada, enpresak bere gain hartu beharko du diru sarreren murrizketa. Iaz, bidaiari kopuruak %2,7 egin zuen gora (177.558 bidaiaritik 182.362ra).
Prezioa txikitzeko hitzarmena
Lankidetza Hitzarmenaz gain, ekitaldi berean, udalek eta enpresak beste hitzarmen bat ere izenpetu dute, ordainketa kontakturik gabeko txartel elektronikoaren bidez egiten denean prezioa txikitzeko. Hitzarmena Garraioaren Zuzendaritza Nagusiak kudeatu eta baimendu du, eta hari jarraiki, erabiltzaileek 0,73 euro ordainduko dituzte (aipatu dugun ordainketa sistema erabiltzen badute). Ondorioz, enpresak diru sarrera txikiagoak izanen ditu, eta galera horiek udalek hartuko dituzte euren gain. 

Oharra: www.navarra.es webgunean berri honi buruzko irudi bat dago. 

